
   Кĕрен тĕсĕн хĕвел тухăç шуçăмланчĕ,

Ешĕл улăх сывлăмпа шăрçаланчĕ...

Айлăм çийĕн тĕтре сарăлать,

Шупка уйăх ире парăнать.



Вăрансамччĕ, савни, савнă тусăм!

Шуçăм ӳкрĕ хире тахçанах.

Ешĕл симĕс хирти хура пусă

Ыталасшăн-илесшĕн сана.



Шуçăм кайăкĕ — сар шăпчăк шăпланчĕ.

Хĕвел тухăç чăнкăр шуçăн вутланчĕ.

Ял хушшийĕ — сисетни ăна? —

Çĕнĕ кун вăйĕпе вăранать.



Шурă çĕмĕрт айĕнчех çур çĕр иртрĕ.

Çума-çумăн ларсах ир те çитрĕ...

Вăрансамччĕ, тăрсамччĕ, савни,

Килес кунăн ĕçне мантăн-и?



Сана вăхăт сар хире ав тухмашкăн,

Вăхăт трактор çийĕнче ярăнмашкăн.

Çурхи кун хăть шăрăх, хăть уяр –

Санăн трактор янратĕ уя. 



Каçхи шуçăм сӳниччен уйра çӳрĕн,

Эс сухалăн хире, акса сӳрĕн.

Уйăх çуттийĕн таврăнăн яла

Мотор шавлă трактăрупала.



Хирĕç тухăп, сана кĕтсе илĕп.

Каçхине сарă уйăх пире пиллĕ,

Шурă çĕмĕрт ачашлĕ пире.

Каллех тăратăп ыран та ирех,



— Вăрансамччĕ, савни, савнă тусăм!

Шуçăм ӳкрĕ хире тахçанах.

Ешĕл симĕс хирти хура пусă

Ыталасшăн-илесшĕн сана.

  